
Aalisarnermut, Piniarnermut Nunalerinermullu Naalakkersuisoq
Medlem af Naalakkersuisut for Fiskeri, Fangst og Landbrug

Inatsisartuni ilaasortaq Isak Hammond, Inuit Ataqatigiit
MAANI

Qaanaami  eqqaanilu  aalisarnermut  aammalu  aalisakkanik  tunisassiornermut 
ikaarsaariarnissamut  qanoq  pilersaaruteqartoqarneranik  Naalakkersuisunut 
apeqqummut nr. 21-mut akissut

Inatsisartut suleriaasianni § 36, imm. 1 naapertorlugu Qaanaami piniartuunermiit aalis-
artuunermut  ikaarsaariarnissaq  aamma tunisassiorneq  pillugit  apeqquteqaateqarputit. 
Apeqqut Naalakkersuisoqarfinnit akineqartussanngortinneqarsimavoq.

1) Qaanaami eqqaanilu aalisarnermut  aammalu aalisakkanik tunisassiornermut  ikaar-
saariarnissamut qanoq pilersaaruteqartoqarpa?

Apeqqut 1-mut akissut.
Naalakkersuisut Qaanami aalisarnermi piniarnermilu pissutsit pitsaanerulernissaat pin-
gaaruteqartutut isigivaat. Taamaattumik Naalakkersuisut Qaanaami suliffissaqartitsinis-
sap qulakkeernissaa pingaartippaat.

Qaanaami  ilaatigut  tunisinermut  periarfissat  attatiinnarnissaat  siunertaralugu,  Kalaallit 
Nunaanni Namminersorlutik Oqartussat aamma Arctic Green Food A/S (AGF) 2009-mi 
2010-milu kiffartuussinissamut isumaqatigiissuteqarput.

2009-mi  qilalukkat  qilalukkallu  qaqortat  mattaat/taleruilu  4 tonsit  missaat  tunineqarsi-
mapput, tamannalu tunisinissamut ilimagisanut naapertuuppoq. 

Qaanaami aalisarneq tunisassiornerlu, annerpaartaani qaleralinniarnermik qullukkanillu 
tunisassiornermik ingerlataqarfiusoq, 2009-mi ilimagisamit annikinnerusimavoq. Taman-
na ilaatigut silaannaap allanngorneranik pissuteqarsinnaavoq, tamatuma kingunerisaa-
nik sikumik aalisarnerup pisarnermit periarfissalussimaneranik peqquteqarsimavoq. 

Taamaattumik  aalisarnerup  aalisakkanillu  tunisassiornerup  pitsaanerunissaat  Naalak-
kersuisut  pingaartittorujussuuaat.  Qaanami  eqqaanilu  aalisarnerup  tunisassiornerullu 
taavani piniartut aalisartullu, kommuuni tunitsiviillu namminersortut suleqatigalugit  taa-
maallaat ineriartortinneqarsinnaapput.

KNAPK isumasioreerlugu aalajangerpunga Qaanaami eqqaanilu piniartuunermiit aalis-
artuunermut ikaarsaariarnissaq pillugu suliniummik aallartitsisoqassasoq. Suliunitissap 
nunap  immikkoortukkuutaarlugit  pilersaarusiornerinut  ataqatigiissaarneqassaaq,  taak-
kulu maanna misissueqqaarfigineqarneri ingerlanneqarput.

